
Kontingentzia Plana, COVID-19 koronabirusa dela-eta 
 
COVID-19 koronabirusaren eraginez nazio-mailan sorturiko egoera ikusirik, eta 
kontuan izanik Nafarroako Foru Komunitatean ere zabaltzen ari dela, beharrezkoa 
da legebiltzarrean gai honi buruzko kontingentzia plan bat izatea.  
 
Horrenbestez, Mahaiak, Parlamentuko Erregelamenduaren 37.1. artikuluan aitortuta 
dauzkan eginkizunak betez, ondoko Kontingentzia Plana onetsi du 2020ko 
martxoaren XXan eginiko bilkuran:  
 
1.- Indarraldia.  
 
Kontingentzia Plan honetan jasotako neurriak, bai eta COVID-19 koronabirusaren 
eraginez sorturiko egoerak aurrera egin ahala aztertzen eta proposatzen direnak 
ere, aldi baterako izanen dira, eta osasun publikoko kontingentzia honen iraunaldira 
mugatuko dira.  
 
Horrenbestez, ez dute denboran haragoko eraginik izanen eta, halaber, ez dira 
eskubide eskuratutzat joko, sor daitezkeen egoerei dagokienez.  
 
 
2.- Koordinazio-taldea.  
 
Koordinazio-talde bat eratu da, kasua bada aplikatu beharrekoak diren neurriak 
monitorizatu, proposatu edo adosteko, osasun agintariek emandako jarraibideen 
arabera.  
 
Koordinazio-taldea honako hauek osatuko dute:  
 

• Parlamentuko lehendakariak  
• Parlamentuko lehenengo lehendakariordeak  
• Legelari nagusiak  
• Kabineteburuak  
• Zerbitzu Orokorretako buruak 
• Segurtasun eta Osasun Batzordeak 

 
Parlamentuko Mahaiari dagokio onestea kontingentzia plan honi eta osasun arloko 
agintariek denboran zehar eginiko gomendioei jarraikiz hartu eta aplikatu beharreko 
suertatzen diren neurriak. 
 
Dena den, urgentzia-arrazoiak tarteko direnean, Parlamentuko lehendakariak zilegi 
izanen du beharrezkoak diren ezohiko neurri osagarriak hartzea, eta ondoren 
horien berri emanen dio Parlamentuko Mahaiari.  
 
Koordinazio-taldearen bilerak presentzialak nahiz telematikoak izan ahalko dira, 
egoeraren arabera.  

 3.- Higiene- eta prebentzio-neurriak Parlamentuaren egoitzan  
 
Gai honetan, osasun arloko agintariek une bakoitzean adierazitako neurriei 
jarraituko zaie.  
 
Aurrekoa gorabehera, posible izan bezain laster (gaur egungo hornidurarik eza 
dela-eta), gel hidroalkoholikoak paratuko dira Parlamentuaren eraikinaren sarbide-
atarian eta bainugeletan. 
 
Garbiketa-enpresari eskatuko zaio desinfekzioa eta garbiketa indartu ditzan 
erabilera amankomuneko tokietan, ateen eskutokietan, eskudeletan eta 
igogailuetako botoietan, horretarako desinfektagai egokiak erabiliz. 
 
Horrez gain, informazioa sendotuko da, erakunde ofizialen prebentzio-iragarkiak 
jasotzen dituzten kartelak paratuz sarrera-ateetan, igogailuetan eta bainugeletan. 
 
Jendearentzako harreraguneetan (erregistroa) erabilera bakarreko zapien kutxak 
paratuko dira, behar izanez gero jendeak haiek erabil ditzan, bai eta zabor-poltsaz 
estalitako zakarrontziak ere, paperak haietan uzteko eta erraz kanporatu ahal 
izateko. 
 
 
4.- COVD-19 koronabiruseko positiboen edo berrogeialdiaren kasuetarako 
neurriak. 
 
Legebiltzarreko langileek positibo emanen balute edo medikuaren aginduz 
berrogeialdian egon beharko balute, horren berri berehala emanen litzaieke zerbitzu 
orokorrei (948 209 209), jakin dezaten eta, kasua bada, osasun arloko agintariek 
gomendatzen dituzten neurriak har daitezen. 
 
Edonola ere, Parlamentuko langileak koronabirusa dela-eta zer egoeratan dauden 
ebaluatzearen ardura osasun zerbitzu publikoena izanen da, eta haiek erabakiko 
dute langile bati aldi baterako ezintasunagatiko baja emanen ote zaion. 
 
Egoera berean dauden foru parlamentariek berehala emanen diote horren berri 
lehendakariari, posta elektroniko bidez (presidencia@parlamentodenavarra.es), 
jakin dezan eta, kasua bada, osasun agintariek gomendatzen dituzten neurriak har 
daitezen. 

 
5.- Parlamentuaren egoitzako jardueretan eragiten duten prebentzio-neurriak. 
 
2020ko martxoaren 16tik aurrera, astelehenarekin, Parlamentuaren eraikineko 
jarduerei buruzko neurri hauek hartzen dira:  
 

1.- Aldi baterako bertan behera uzten dira batzordeen lan-bilkurak, 
Parlamentuaren egoitzarako bisita gidatuak, eskola-ikasleen osoko bilkura 
eta antzekoak, bai eta Parlamentuaren barrenean egitekoak diren ekitaldi 
publikoak, hitzaldiak, erakusketak eta abar, enpresek edo kanpo-
kontratudunek Parlamentura egitekoak diren bisitak barne. 

2.- Aldi baterako bertan behera uzten dira Parlamentuko langile eta kideek 
egoitzatik kanpo egin beharrekoak diren jarduerak, hala nola bidaia ofizialak, 
bisitak, prestakuntza-ikastaro presentzialak, mintegiak, kanpo-enpresekiko 
bilerak eta abar.  
 
3.- Ahal den heinean ekidin beharrekoak dira partikularrek Parlamentura 
eginiko bisitak; bereziki, seme-alaba eta familiartekoenak. 
 
4.- Parlamentura sartzeko baimenduta dauden bakarrak honakoak dira: foru 
parlamentariak, bertako langileak, jarduera parlamentariorako beharrezkoak 
diren ikus-entzunezko zerbitzuetako teknikariak, garbiketa-langileak eta 
Legebiltzarraren funtzionamendu normala bermatzeko ezinbestekoak diren 
mantentze-lanetako enpresak, bai eta talde parlamentarioetako langileak, 
hedabideak eta hornitzaileak ere, baldin eta ezinbestekoa bada haien 
presentzia. 
 
Azken kasu horietan, ahalegina eginen da haien egonaldiaren iraupena 
ahalik eta laburrena izan dadin kasuko zerbitzua egiteko, eta aplikatzekoak 
diren osasun-arauak beterik betiere.  
 
5.- Aldi baterako bertan behera uzten dira bai publiko gonbidatua osoko 
bilkuretara etortzeko aukera, bai eta talde parlamentarioen bulegoetara 
hertsiki haien kide eta langileen multzokoa ez den edozein pertsonak eginiko 
bisitak ere. 
 

Aurrekoa ulertzen da ezertan galarazi gabe Legebiltzarraren egoitzan antolatzen 
den jarduera parlamentarioa, barne harturik osoko bilkurak, batzordeenak, 
Mahaiarenak eta Eledunen Batzarrarenak.  
 
 
 
 


